Галина Сергеева

Гожъясьёслы кунокуа

Национальной библиотекаысь «Удмурт шаер» клублы туэ 30 ар тырме.

«Удмурт шаер» клублэн нырысетӥ кивалтӥсез луиз библиотекаысь йӧскалык но шаертодонъя ёзэтлэн кивалтӥсез Мария Самсонова. Нырысетӥез пумиськон сӥземын вал удмурт публицистлы Максим Прокопьевлы. Кылем даурысь укмыстонэтӥ аръёсы калыкез огазеянлы трос кужымзэ сётӥз Надежда Бочкарёва, та клубен со кивалтыны кутскиз 1988-тӥ арын. Надежда Николаевналэн тыршемез пусъемын Удмурт Республикалэн Данъян грамотаеныз.

1993–2010-тӥ аръёсы клублэсь ужзэ радъяз шаертодонъя но фин-угор литературая ёзэтдэн кивалтӥсез Надежда Лимонова. Надежда Петровна сюлэмзэ сётыса тыршиз та ужын. Клуб, асьме шаерын сяна, палэнын но тодмо луиз. Куд-ог пумиськонъёс ортчытэмын вал Дэбес но Кизнер ёросъёсын но Татарстанысь Кукмор ёросын. Клубе вуылизы Финляндиысь, Венгриысь, Эстониысь тодосчиос, Кировысь, Екатеринбургысь но мукет городъёсысь шаерчиос.

2010-тӥ арысен клубез азьлань валтэ Татьяна Николаева.

Куамын ар куспын клубамы 147 портэм пумиськонъёс вал, отчы 7 сюрслэсь уно адямиос пыриськизы. Тросэз кенешонъёсмы бадӟым писательёсыз буре ваёнлы, юбилейёссылы сӥземын. Гожъясьёс понна клубмы кунокуа (гостиной) выллем но луиз. Берло дыре ӵем ортчытъяськом пӧртэм книгаосын тодматскон ӝытъёс (презентациос). Лыдзисьёсын пумиськонэ вуылӥзы кунгож сьӧрысь куноос-тодосчиос, дышетисьёс но писательёс: Жан-люк Моро, Петэр Домокош, Энико Сий, Арво Валтон, Иштван Козмач, Сара Хянникяйнен но мукетъёс.

Клублэн туспуктэмъёсыныз вить бадӟым альбом люкамын. Отын кырымпыдэс вылын кадь адске «Удмурт шаер» клублэн 30 аръем сюресэз. Юбилейлы сӥзьыса, библиотекаын усьтӥськоз «Удмурт шаер клуб. 30 аръем сюрес» адӟытон. Отын возьматэмын луозы книгаос, кудъёсыныз тодматскон ортчиз та клубын.
